
Namminersorlutik Oqartussat iluanni aammalu suliffeqarfiit Namminersorlutik Oqartussat 

pigisaasa iluanni atorfilittat qullersaasa tullersortaasalu 60 - 70 %-ii piginnaasaqarnikkut 

tulluartut marlunnik oqaaseqartuunissaat anguniarlugu ukiut qulit ingerlaneranni 

sulisussarsiussinermut tunngaveqartitsisussamik atorfinitsitsisarnermut 

aalajangersimasumik anguniagaqarnissamut periusissiornissamut, ilinniartitaanermullu 

ilinniaqqinnermullu periusissiamik UPA 2017 sioqqullugu Naalakkersuisut 

saqqummiussaqaqqullugit peqquneqarnissaannik Inatsisartut aaliangiiffigisassaattut 

siunnersuut.  

(Inatsisartunut ilaasortaq Peter Olsen, Inuit Ataqatigiit) 

 

Siumumiit pingaartipparput Kalaallisut oqaatsivut tassaasut oqaatsit pingaarnerusut, taamaammat 

oqaatsitta piginnaasatut piumasaqaataallutik atortinneqartariaqartut isumaqarfigaarput. 

Nunatsinni innuttaasut amerlanerussuteqarluartut Kalaallisut oqaaseqartuupput, tassa ima paasillugu 

pisortat kiffartuussassaat tassaapput Kalaallisut oqaaseqartuusut. 

Nunatsinni nalilersuisoqaleraangat amerlasuutigut sanilliussinermik ingerlatsiviusarput soorluttaaq 

siunnersuuteqartup tamanna qulequtsiussaanni takuneqarsinnaasoq, aamma sanilliussineq 

ajunngilaq, taamaattorli oqaatsitta qanoq inissisimanera nalilersorneqalersillugu pingaaruteqarpoq 

oqaatsitta qanoq inissisimanera immikkut KISIMI aamma nalilersorneqarnissaat pisariaqarmat. 

Aappaattut oqaatigisariaqarpoq aalajangiiffigisassatut siunnersuummi taasissutissartaani marlunnik 

oqaaseqartuunissamik oqariartuuteqarnerup oqaatsit suut pineqarnersut ersarissumik 

oqariartuutiginngimmagu, naatsorsuutigiinnarparpulli kalaallisut qallunaatullu oqaatsit pineqartut? 

Oqaatsivut piginnaasatut salliunissaannik piumasaqaataatillugit sulisussarsiornerni 

allassimasoqartariaqarpoq aamma ukiuni qulini  tulliuttuni oqaatitsinnik piginnaasaqartut 

atorfinitsinneqarnissaannik amerlisaanissap utaqqineqarnissaa pisariaqarsorinngilarput 

piumasaraluguli piaarnerpaamik tamanna atortinneqartariaqartoq. 

Suliffeqarfimmi pisortaaniaraanni imaluunniit pisortap tullersortaaniaraanni pingaaruteqarpoq 

sulisorisat oqaasiisa atorsinnaanerisa naleqartinneqarnissaat qularutissaanngimmat, suliffeqarfimmi 

anguniakkat kulturitsinnilu aallaaveqartumik paasinnissinnaaneq naleqarnerulissammat. 

 

Taamaattumik ima Siumumiit allannguutissatut siunnersuuteqarpugut: 

Pisortat suliffeqarfiutaanni atorfimmut sulisussarsiornermi malittarisassanut Kalaallisut 

oqalussinnaanerup piginnaasatut aalajangiisuusutut piumasaqaataalersinneqarnissaa pillugu 

kingusinnerpaamik 1. Januar 2017-imi atuutilersussamik najoqqutassiornissamik 

Naalakkersuisut suliaqaqqullugit peqquneqarnissaannik Inatsisartut aalajangiiffigisassaattut 

siunnersuut  

 



 
 

Forslag til Inatsisartutbeslutning om, at Naalakkersuisut pålægges at udarbejde regler, som 

skal gøres gældende senest 1. januar 2017 for at det grønlandske sprog indsættes som et 

kompetencekrav i forbindelse med stillingsopslag i offentlige stillinger 

Taamatut Siumumiit oqaaseqarluta allannguutissatut siunnersuut neriuutigaarput taperserneqarluni 

ingerlateqqinneqassasoq. 

